
2008ko martxoan ez da hildakorik izan Nafarroako herri barruko eta herri arteko bideetan, 2002ko apirilean bezalaxe

Barne zuzendari nagusiak balioespen positiboa egin du Nafarroako Bide Segurtasunaren Estrategiaren gainean, modu eraginkorrean gidatzeko Twingo Belaunaldia zirkuituaren inaugurazioan
Asteartea, 1 de abril de 2008ko apirilaren 1a. 2008ko martxoan ez da hildakorik izan Nafarroako herri barruko eta herri arteko bideetan. 2002ko apirilean ere gauza bera gertatu zen, baina urte horretako lehenengo hiru hilabeteetan 15 lagun hil ziren Nafarroako errepideetan. 2008ko aldi berean, berriz, 5 lagun hil dira. 
Gainera, gutxienez ere 2001az geroztik hildakorik gutxien izan dituen hiruhilekoa izan da. Hain zuzen ere, Nafarroako Gobernuko Barne Zuzendaritza Nagusia 2001ean hasi zen herri barruko zein herri arteko bideetan izandako istripuetan hildakoen kopurua zenbatzen. 2007ko lehenengo hiru hilabeteetan 9 lagun hil ziren Nafarroako errepideetan, eta beraz, hildakoen kopuruak %44,4 egin du behera aurtengo aldi berean. 

Urtarrilean, hiru lagun hil ziren Nafarroako errepideetan. Miranda Argako 31 urteko mutil bat, Tafallan, NA-6114 errepidean kamioi batekin talka egin zuenean; eta Lodosako senar-emazte batzuk, Acedo eta Lodosa arteko N-129 errepidean, bidetik irten zirenean. Otsailean, berriz, beste bi lagun hil ziren. Oiartzungo 27 urteko mutil bat, N-232 (Alfaro-Tutera-Zaragoza) errepidean; eta 81 urteko emakume bat, oinezkoa, Olatzagutian, hondakinak biltzeko kamioi batek azpian hartu zuenean. 
Juan Ramón Rábade Iráizoz Barne zuzendari nagusiak modu eraginkorrean eta seguruan gidatzeko Twingo Belaunaldia zirkuituaren inaugurazioan parte hartu du, gaur goizean, Nafarroako Unibertsitate Publikoan. Zirkuitua unibertsitateko ikasleei begira antolatu dute, bereziki. 

2000tik 2010era bitarte zirkulazio istripuetan hildakoen kopurua %50 gutxitzeko helburua ezarri zuen Europar Batasunak, eta zuzendari nagusiak gogorarazi duenez, Foru Komunitatean 2006an bete genuen helburu hori (2000n, hain zuzen, 118 lagun hil ziren). Gainera, Nafarroa izan zen helburu hori erdietsi zuen Espainiako lehen Komunitatea. Rábade Iráizozek adierazi duenez, gainera, Nafarroako Bide Segurtasunaren 2005-2012 Estrategiaren esparruan kokatu daitekeen lorpena da. 

2007an 48 lagun hil ziren Nafarroako bide sarean. 2006arekin alderatuz gero (55 hildako, 2005ean baino ia %37 gutxiago), errepideetan hildakoen kopuruak %12,7 egin zuen behera, eta gutxienez ere, azken hamarkadan izandako hildakoen kopururik txikiena izan zen iazkoa. Hartara, hildakoen kopurua %10 gutxitzeko helburua bete zen iaz. 2008ari dagokionez ere helburu bera dago ezarrita (hildakoen kopurua %10 gutxitzeko helburua). 
Rábadek aipatu duenez, adierazleek islatzen duten joera irmotzen ari da, tokiko, Foru Komunitateko eta Estatuko Administrazioen ahaleginei esker, eta erakundeen eta enpresen lanari esker. Nolanahi ere, erne egon behar dugula adierazi du. 

Modu eraginkorrean eta seguruan gidatzeko zirkuitua 
Aste honetan, ostirala barne, Twingo Belaunaldia izeneko programa dago irekita, 10:30etik 18:00etara arte, etenik gabe, Nafarroako Unibertsitate Publikoko Sadar kaleko aparkalekuan. Twingo Belaunaldia erakusketa ibiltari eta praktikoa da, ingurumenari eta bide segurtasunari buruzkoa, bereziki unibertsitateko ikasleei begira antolatu dutena. Nolanahi ere, nahi duena bertaratu daiteke, baita gidatzeko baimenik ez dutenak ere. Sarrera doakoa da, eta interesa dutenek zirkuituan bertan eman behar dute izena.  
Penintsula osoko 14 unibertsitatetan barrena dabilen jarduera da. Iruñera Barne Zuzendaritza Nagusiaren, Nafarroako Unibertsitate Publikoaren, Trafikoko Zuzendaritza Nagusiaren, eta Energia Dibertsifikatu eta Aurrezteko Institutuaren eskutik iritsi da, Renault etxearen babesarekin eta ECCUS Fundazioaren kudeaketarekin. Juan Ramón Rábade Iráizoz Barne zuzendari nagusiaz gain, inaugurazio ekitaldira bildu dira honako hauek ere: Jesús Ramos Navarro ECCUS Fundazioko presidentea, Vicente López Trafikoko Zuzendaritza Nagusiko Nafarroako burua, Javier Casalí Nafarroako Unibertsitate Publikoko Ikasleen eta Erakundeekiko Harremanen errektore-ordea, Ana Elizalde Urmeneta Iruñeko Udaleko Mugikortasuneko zinegotzi ordezkaria, eta Francisco Esparza Renault-Unsáin kontzesionarioko kudeatzailea. 

Ekintzaren helburua gazteak trebatzea da, istripuak saihesteko, eta Nafarroako Bide Segurtasunaren Estrategiaren baitan dauden ekintzetako bat da. Bi gune ditu: estatikoa bat, eta dinamikoa bestea. Lehenengoa trailer handi baten baitan egiten dute, eta bertan, unibertsitarioei informazioa ematen diete, modu eraginkorrean gidatzeko (modu ekonomikoan, ekologikoan eta seguruan gidatzeko). Parte-hartzaileek lagunei gomendioak bidaltzeko aukera dute, webcam-mail sistema baten bidez. 
Bestalde, gune dinamikoan dagoen zirkuitu itxian segurtasunari buruzko ariketak egiten dira, autoaren erantzuna ezagutzeko (ABS probak, ‘slalom’ delakoa, edo deskuiduak). 

Zirkuituan parte hartzen dutenek espezialista baten sostengua izanen dute une oro, eta azalpen tekniko eta praktikoak emanen dizkie. Ikasleek campusean barrena Renault Twingo baten ibiltzeko aukera izanen dute, eta begirale batek erregaia aurreztu eta gutxiago kutsatzeko moduak azalduko dizkie. 

Oharra: www.navarra.es webguneko “Berriak” atalean prentsa ohar honi buruzko argazki bat dago.

